
2 iyun 2017-ci il, cümə8
Ağdaş Rayon Kənd Təsərrüfatı 

İdarəsinin rəisi Elsevər Baxışov hara 
gedəcəyimiz barədə tərəddüd etmədi:

– Gürcüva kəndindən başlayaq, 
– dedi.

Əlbəttə, idarə rəisinin bu seçimi 
heç də təsadüfi deyildi. Məsələ 
burasındadır ki, Gürcüva rayonda ən 
çox çəltik əkən kəndlərdən biridir. 
Burada çəltikçiliyin tarixi qədimdir. 
Başqa sözlə desək, kənd sakinləri bu 
qiymətli bitkinin yetişdirilməsi üçün 
zəngin vərdiş və təcrübə qazanmış-
lar. Elə bunun nəticəsidir ki,  burada 
çəltik əkini sahələri ildən-ilə artırılır.

Gürcüvada tanış olduğumuz ilk 
fermer Məhəmməd Şirinzadə oldu. 
Sözün əsl mənasında, torpaq ada-
mıdır. Artıq neçə ildir ki, rayon üzrə 
yüksək məhsuldarlığa nail olur. Özü 
də təkcə çəltikçilikdə yox, başqa 
bitkiçilik məhsulları sahəsində də 
göstəriciləri yüksəkdir. Özü bu barədə 
danışarkən dedi:

–Ötən il 19 hektarda çəltik 
əkmişdik. Cari ildə isə bu rəqəmi 60 
hektara çatdırmışıq. Onu da deyim 
ki, artım heç də başqa bitkilərin 
əkin sahələrinin azalması hesabı-
na olmamışdır. Biz, sadəcə olaraq, 
əkin sahələrini genişləndirmişik.  
Məhsuldarlığı ötən illərlə müqayisədə 
xeyli artırmağı da nəzərdə tutmu-
şuq. Bunun üçün tələb olunan bütün 
aqrotexniki tədbirləri vaxtında və 
keyfiyyətlə aparırıq.

Malay kənd sakini Əli Mu-
sayev də çəltik əkini sahələrini 
xeyli artıraraq 35 hektara çatdırıb. 
Söhbət zamanı qabaqcıl fermer son 
illər çəltikçiliyə olan maraqdan, bu 
qiymətli bitkinin üstünlüklərindən 
həvəslə danışdı:

–Ağdaşda çəltikçiliyin tarixi 
çox qədimdir. Elə bir kənd olmaz ki, 
orada, az da olsa, çəltik əkilməsin. 
Son illər isə bu sahəyə maraq ikiqat 

artmışdır. Ən əvvəl ona görə ki, bizim 
camaatda bu qiymətli bitkiyə həvəs 
böyükdür. Hava, torpaq və iqlim 
şəraiti çox əlverişlidir. Digər tərəfdən, 
düyünün bazarı genişdir. Həm ölkə 
daxilində, həm də xaricdə ona maraq 
böyükdür. Daha dəqiq desək, iqtisadi 
baxımdan kənd adamı üçün çox 
əlverişlidir. Əgər yaxşı becərilərsə hər 
hektar çəltik sahəsindən 60 sentner 
məhsul götürmək mümkündür. Bazar-
da isə düyünün hər kiloqramı, ən azı, 
1 manat, 1 manat 50 qəpiyə satılır. 
Son vaxtlar çəltikçiliyə olan böyük 
həvəs və marağın kökündə bax, bu 
amillər dayanır. 

Yolumuz Harutlu kəndinədir. 
Bu kəndin fermerləri təkcə əkin 
sahələrini genişləndirməklə 
kifayətlənmirlər. Burada artıq neçə 
ildir ki, dalbadal sahələrdən yüksək 
məhsuldarlıq əldə edilir. Belə 
fermerlərdən biri də Həsrət Cavadov-
dur.  Onu da öyrəndik ki, bu qabaqcıl 

təsərrüfat adamı çəltik əkinini rayon-
da birincilər sırasında başa vurub:

– Çəltikçilik digər kənd 
təsərrüfatı bitkilərinə nisbətən 
çox zəhmət tələb edən bir sahədir. 
Əkindən tutmuş biçinə qədər bütün 
tədbirlər əllə görülür. Üstəlik, quru 
torpaqda yox, sulu sahələrdə. Bu, 
əlbəttə, böyük zəhmət, həm də 
səy və təcrübə tələb edir. İqtisadi 
cəhətdən gəlirli və əlverişli olma-
sı isə göz qabağındadır. Təsadüfi 
deyildir ki, bu qiymətli bitkinin əkin 
sahələrini ildən-ilə genişləndiririk. 
Məsələn, biz ötən il 10 hektarda 
məhsul yetişdirmişdik. Bu il isə 
əkin sahələrini 22 hektara çatdır-
mışıq. Mütəxəssislərin və təcrübəli 
çəltik ustalarının dediklərinə görə, 
bu il sahələrdən bol məhsul əldə 
ediləcəkdir.

Biz rayonun Xınaxlı, Ağzıbir, 
Ərəbocaq və başqa kəndlərində 

də olduq. Hər yerdə də çəltik 
əkini sahələrinin əvvəlki illərlə 
müqayisədə xeyli artırıldığını 
gördük. Rayon kənd təsərrüfatı 
idarəsinin rəisi Elsəvər Baxışov bu 
marağın səbəbləri barədə həvəslə 
danışdı:

–Tarixən, Ağdaş düyüsünün 
xüsusi  dadı və ətri hamıya yax-
şı məlumdur. Ancaq, təəssüf ki, 
əvvəlki illərdə bu qiymətli bitkiyə 
maraq azalmışdı. İndi isə gördüyü-
nüz kimi, kənd adamları üstünlüyü 
daha çox çəltikçiliyə verirlər. Bu, 

əlbəttə, ilk növbədə ölkə Prezidenti 
İlham Əliyevin kənd təsərrüfatının, 
o cümlədən çəltikçiliyin inkişafı-
na göstərdiyi diqqət və qayğının 
nəticəsidir. Məsələn, biz ötən il 1310 
hektarda çəltik əkmişdik. Sahələrdən 
1315 ton məhsul götürmüşdük. 

Builki  hədəfimiz isə belədir: rayon 
üzrə 2500 hektarda çəltik əkmək.  
İndiyə kimi 1900 hektarda əkin 
aparılmışdır. İşlərin gedişi onu 
göstərir ki, yaxın günlərdə kampa-
niyanı başa çatdıracağıq. Onu da 
bildirim ki, təcrübəli çəltikçilərin 
dediklərinə görə, bu il, sözün əsl 
mənasında, çəltik ilidir. Deməli, 
məhsuldarlıq da yüksək olacaq-
dır. Mən fürsətdən istifadə edərək 
Ağdaşın çoxminli kənd əməkçiləri 
adından ölkə Prezidentinə göstərdiyi 
diqqət və qayğıya görə sonsuz 
minnətdarlığımızı bildirirəm.

Yeri gəlmişkən, onu da deyək 
ki, cari ildə Ağdaş rayonunda kənd 
təsərrüfatının digər sahələrində də 
işlər yaxşı təşkil edilmişdir. Belə ki, 
2017-ci ilin məhsulu üçün 12 min 
312 hektarda taxıl, 787 hektarda 

pambıq, 315 hektarda tərəvəz, 164 
hektarda rayon üçün yeni məhsul 
olan vələmir, 203 hektarda kartof, 
1243 hektarda yonca və s. əkilmişdir. 
Bu da keçən ilin müvafiq dövrü ilə 
müqayisədə 734 hektar və ya 37 faiz 
çoxdur. Hazırda rayonda qaramalın 
sayı 78656 baş, qoyun-keçilərin sayı 
isə 95737 başdır. Ötən aylar ərzində 
diri çəkidə ət istehsalı 2558,3 ton, 
süd istehsalı 9917,2 ton, yumurta 
istehsalı 1 milyon 801 min ədəd 
olmuşdur. 

Son illər ənənəvi sahələr olan 
pambıqçılığa və baramaçılığa maraq 
daha da artmış, bu sahələrdə ciddi 
uğurlar əldə edilmişdir. Qarşıya 
çıxan problemlərin öyrənilməsi 
və operativ aradan qaldırılması 
məqsədilə rayon icra hakimiyyətinin 
və kənd təsərrüfatı idarəsinin məsul 
işçilərindən ibarət xüsusi qərargah 
yaradılmışdır. Qərargah üzvlərinin 
iştirakı ilə görülmüş işlərə və qarşıda 
duran vəzifələrə dair gündəlik iclas 
keçirilir, lazımi tapşırıq və tövsiyələr 
verilir. Rayon üzrə 77 fermerlə 3000 
hektarda  pambıq əkilməsi  barədə 
müqavilə bağlanmışdır. Çiyid səpini 
qısa müddətdə və yüksək aqrotexniki 
qaydada başa çatdırlmışdır. Hazırda 
becərmə işləri davam etdirilir.

Ağdaş Suvarma Sistemləri və 
Pirəzə Mexaniki Suvarma idarələri  
pambıq əkilən sahələrin su təminatı 
və melorativ vəziyyətini öyrənərək 

suvarma və kollektor-drenaj 
şəbəkələrini lildən təmizləmişdir. 
Ehtiyac olan yerlərdə yeni drenaj 
və suvarma kanalları çəkilmiş, 
elektrik nasos stansiyaları və digər 
hidrotexniki qurğular saz vəziyyətə 
gətirilmişdir. Qurğuların fasiləsiz 
elektrik enerjisi ilə təmin edilməsi 
üçün rayon elektrik şəbəkəsi qabaq-
layıcı tədbirlər görmüşdür. 

Fermerlərin becərmə texnika-
sına və digər avadanlıqlara olan 

tələbatı tam ödənilmişdir. Pambıq-
çılıq sahəsində kadr çatışmazlığı 
probleminin aradan qaldırılması 
məqsədilə bu sahədə peşəkar, 
xüsusən də aqromühəndis və 
aqronom ixtisaslı kadrlar seçilərək 
müvafiq işlərə cəlb olunmuşlar. 
Yeni kadrların müəyyənləşdirilməsi 
istiqamətində tədbirlər davam 
etdirilir. Ümumiyyətlə, rayonda 
əkinə yararlı 15800 hektar mün-
bit torpaq sahələrinin suvarılması 
məqsədilə Respublika Melorasiya 
və Su Təsərrüfatı ASC ilə müqavilə 
bağlanmışdır. Sahələrə ilkin baxış 
keçirilmiş, ərazinin 4300 hektar, 
7000 hektar və 4500 hektar olmaq-
la  üç hissə üzrə layihələndirilməsi 
qərara alınmışdır.  Artıq 4300 hektar 
sahədə layihə işləri başa çatdırıl-
mışdır. Ərazinin digər hissələrinin 
layihə-smeta sənədləri də hazırdır. 

Baramaçılığın inkişafı üçün 
rayonda Çin Xalq Respublikasından 
gətirilmiş 30 min ədəd, daxili imkan-
lar hesabına isə 35 min ədəd yerli tut 
tingi əkilmişdir. Sahələrdə 98 faiz 
bitiş alınmışdır. 2017-ci ildə rayon 
üzrə 5 ton barama əldə olunması 
nəzərdə tutulmuşdur.

Göründüyü kimi, Ağdaşda cari 
ili kənd təsərrüfatı sahəsində əsl 
dönüşə çevirmək üçün bütün qüvvə 
və səylər hərəkətə gətirilmiş, əlavə 
imkan və ehtiyat mənbələri üzə 
çıxarılmış, intizam və tələbkarlıq 

artırılmışdır. Barlı-bəhrəli bağlardan 
ilk xoş müjdələr gəlir–artıq bir neçə 
gündür ki, məhsul yığımına başla-
nılmışdır. Bağbanlar deyirlər ki, bu 
il əsl meyvə ilidir. Növbə barama-
çıların, taxılçıların, pambıqçıların, 
çəltikçilərindir...

Bərəkətli olsun, əkinçi qardaş...

Ziyəddin SULTANOV, 
“Xalq qəzeti”

Ağdaş düyüsü

İlk dəfə olaraq rayonda 2500 hektarda çəltik əkilməsi nəzərdə 
tutulmuşdur. Bu isə respublikada ən yüksək göstəricidir

“Vergilər uşaqların gözü ilə”  
 � İyun ayının 1-də Vergilər Nazirliyinin 

Şamaxıda yerləşən Tədris Mərkəzində respublikanın 
şəhər və rayonlarını əhatə edən növbəti, sayca 
15-ci “Vergilər uşaqların gözü ilə” rəsm və inşa 
müsabiqəsinin yekun mərhələsi keçirilib. Tədbirdə çıxış 
edən vergilər nazirinin müşaviri, Vergi Ödəyicilərinə 
Xidmət və Şəffaf Vergi Partnyorluğu Departamentinin 
direktoru Ələkbər Məmmədov bildirib ki, uşaq və 
gənclər arasında vergi biliklərinin artırılması, bu 
sahədə maarifləndirmə işlərinin genişləndirilməsinin 
vacibliyini nəzərə alaraq 2003-cü ildən başlayaraq 
hər il adı çəkilən nazirliyin təşəbbüsü ilə 1 iyun - 
Uşaqların Beynəlxalq Müdafiəsi Gününə həsr olunan 
“Vergilər uşaqların gözü ilə” rəsm və inşa müsabiqəsi 
reallaşdırılır.

Müsabiqənin əsas 
məqsədi vergilər barədə 
məlumatların uşaqların 
anlaya biləcəkləri tərzdə 
onlara çatdırılmasından, 
gələcəyin nümunəvi vergi 
ödəyicilərinin yetişdirilməsi 
üçün zəmin yaradılma-
sından ibarətdir. Onun 
sözlərinə görə, müsabiqəyə 
təqdim olunan əsərlərdə əks 
etdirilən vergilərlə bağlı 
süjetlər gənc nəsildə vergi 
mədəniyyətinin formalaşma-
sına xidmət göstərir. 

Tədbir iştirakçılarının 
diqqətinə çatdırılıb ki, hər il 
müsabiqəyə təqdim olunan 
rəsm əsərləri albom şəklində 
nəşr edilir və Vergilər Na-
zirliyinin qatıldığı sərgi və 
tədbirlərdə nümayiş etdirilir. 
Mükafata layiq görülən rəsm 
əsərlərinin çoxu hazırda 
nazirliyin inzibati binasının 
divarlarını bəzəyir və builki 
müsabiqəyə təqdim edilmiş 
əsərlərin ən yaxşılarından 
da bu məqsədlə istifadə 
ediləcəkdir. 

Qeyd edilib ki, vergilər 
nazirinin əmri ilə təsdiq 
edilən müsabiqə bir qayda 
olaraq hər il 1 iyun - Uşaq-
ların Beynəlxalq Müdafiəsi 
Günü ərəfəsində keçirilir. 
Cari ildə müsabiqənin 
iki mərhələdə, seçmə və 

yekun mərhələdən ibarət 
olmaqla keçirilməsi qərara 
alınıb. Müsabiqənin seçmə 
mərhələsi may ayının 15-
dək yerli vergi orqanları 
tərəfindən onların nəzarət 
əhatələrinə daxil olan şəhər 
və rayonların orta məktəbləri 
və uşaq-gənclər yaradıcılıq 
mərkəzləri üzrə keçirilib. 
Builki müsabiqə 2017-cı ilin 
aprel ayından start götürüb, 
1030-dan çox rəsm nümunəsi 
və inşalar münsiflər heyəti 
tərəfindən dəyərləndirilərək 
qaliblər müəyyən olunub. 

Rəsm müsabiqəsi 2 yaş 
qrupu üzrə (I yaş qrupu – 
6-10 yaş, II yaş qrupu – 11-
16 yaş), inşa müsabiqəsi isə 
9-16 yaş qrupu üzrə keçiri-

lib. İlkin mərhələnin ən yaxşı 
nəticə göstərən şagirdləri 
növbəti mərhələdə iştirak 
hüququ qazanıblar. Seçmə 
mərhələdəki müsabiqələrdə 
iştirak edən şagirdlərə 
hədiyyələr, növbəti 
mərhələdə iştirak hüququ 
qazanan qaliblərə isə əlavə 
olaraq müvafiq diplomlar 
təqdim olunub. 

Müsabiqənin yekun 
mərhələsinin mütəşəkkil və 
obyektiv keçirilməsi məqsədi 

ilə müvafiq komissiya yara-
dılıb və həmin komissiyanın 
tərkibinə Şamaxı Rayon İcra 
Hakimiyyətinin, rayon təhsil 
şöbəsinin və Şamaxı Şəhər 
İncəsənət Təhsili Mərkəzinin 
nümayəndələri də daxil edilib. 

Tədbirdə Şamaxı Şəhər 
İncəsənət Təhsili Mərkəzinin 
şagird və müəllimlərdən 
ibarət heyət tərəfindən musi-
qi və rəqs nömrələri nümayiş 
etdirilib. 

Sonda yekun mərhələnin 
qalibləri elan edilib, onlara 
diplom və hədiyyələr, iştirak-
çılara isə sertifikatlar təqdim 
olunub. 

Vaqif BAYRAMOV, 
“Xalq qəzeti”

“AtaBank”ın konsolidasiya prosesi uğurla tamamlanıb 
 � İyunun 1-də “Caspian Development Bank”ın “AtaBank”a 

qoşulması, bankların konsolidasiya prosesi və ilkin nəticələrinə həsr 
edilən mətbuat konfransı keçirilib. Tədbirdə “AtaBank”, “Synergy 
Group” və “PricewaterhouseCoopers” şirkətinin rəhbərliyi iştirak edib. 

Tədbiri giriş sözü ilə açan "AtaBank" 
idarə heyətinin sədri Dəyanət Quliyev 
ölkənin bank sektorunda ilk konsalida-
siya prosesinin uğurla başa çatdığını, 
“AtaBank” və “CDB” bankın birləşməsi 
nəticəsində bank sektorunda keyfiyyətcə 
yeni, müştəriyə fokuslanan, innovativ və 
güclü maliyyə göstəricilərinə malik, 100 
faiz yerli kapitallı bir bankın yarandığını 
qeyd edib. Onun sözlərinə görə, bankların 
resurslarının birləşdirilməsi nəticəsində 
kifayət həcmdə maliyyə ehtiyatları 
formalaşıb, bankın kapital mövqeyi 
möhkəmlənib, müştərilərin banka etimadı 
artıb. 

Bu prosesin maliyyə xidmətlərinin 
inkişafına dair strateji yol xəritəsinin 
hədəflərinə cavab verdiyini, ölkə 
rəhbərliyinin bankların yüksək dün-
ya standartlarına cavab verməsi, bu 
məqsədlə konsolidasiya siyasətinin davam 
etdirilməsi zəruriliyi ilə bağlı tövsiyələri 
çərçivəsində həyata keçirildiyini qeyd 
edən D.Quliyev sözügedən sektorda baş-
lanan islahatların, habelə  konsolidasiya 
proseslərinin ümumilikdə maliyyə siste-
minin sağlamlaşdırılmasına müsbət təsir 
göstərdiyini və ölkənin davamlı iqtisadi 
inkişafında önəmli rol oynadığını bildirib. 

Bankın strateji hədəfinin geniş 
müştəri kateqoriyasına fokuslandığını 
vurğulayan D.Quliyev uğurlu korporativ 
menecment sayəsində bankın 2017-ci ilin 
ötən müddəti ərzində 2,5 milyon manatlıq 
mənfəətə çıxdığını və bununla da ötən ilin 
illik göstəricilərini artıq 2 dəfədən çox 
qabaqladığını diqqətə çatdırıb. Bildirib 
ki, hazırda “Atabank”ın xarici kreditorlar 
qarşısında heç bir öhdəliyi yoxdur. 

“AtaBank” idarə heyəti sədrinin müa-

vini Etibar Babaşlı “Caspian Development 
Bank”ın “AtaBank”la konsolidasiyası 
prosesinin uğurla tamamlandığını, bankın 
kapital mövqeyinin möhkəmləndiyini, 
likvidliyinin yüksəldiyini qeyd edib. 
Prosesin korporativ idarəetmə sistemi-
nin ən yüksək standartları çərçivəsində 
aparıldığını bildirən E.Babaşlı konso-
lidasiya prosesi nəticəsində maliyyə 
dayanıqlığı göstəricilərinin qanunveri-
ciliyin müəyyənləşdirdiyi  kriteriyalara 
uzlaşdırıldığını, bankın sağlam və effektiv 
fəaliyyətinin təmin edildiyini vurğulayıb. 

E.Babaşlının sözlərinə görə, kon-
solidasiyadan sonra “AtaBank”ın bazar 
mövqeləri əhəmiyyətli şəkildə güclənib. 
Bankın cəmi kapitalı 142,8 milyon manat 
təşkil etməklə ölkə bankları arasında 4-cü 
mövqeyi tutur (inteqrasiya prosesindən 
öncə 18-ci yer). Konsolidasiya prosesi 
nəticəsində bankın kapitalı 87,7 milyon  
manat artıb. Bankın aktivləri əvvəlki 
illə müqayisədə 29,8 faiz artıb və 607,3 
milyon manat təşkil edərək ölkənin 31 
bankı arasında 14-cü yerdən 8-ci yerə 
yüksəlməyə   imkan verib. 

Prosesin birləşmiş bank üçün sinerji 
effekti verdiyi və uğurlu nəticələr yarat-
dığı vurğulanıb. Konsolidasiya prosesi 
nəticəsində “AtaBank”ın müştəri bazası 
əhəmiyyətli dəyişikliyə uğrayıb. Bankın 
konsolidasiya prosesi müştərilərin inamı-
nın artmasına, xidmətin yaxşılaşdırılma-
sına, etibarın möhkəmlənməsinə imkan 
verib. Nəticədə bankın xidmət etdiyi fiziki 
şəxslərin sayı 11,9 faiz, hüquqi şəxslərin 
sayı isə 15,9 faiz artıb. Müddətli əmanət 
portfelinə görə, banklar arasında 6-cı 
yerdə sıralanan “AtaBank” ASC-də fiziki 
şəxslərin əmanətləri 222,7 milyon  manata 

çatıb ki, bu da bank sektorunda 6-cı möv-
qedir. 

Bankın xidmət və maliyyə infrastruk-
turu möhkəmlənib. Hazırda “AtaBank” 
filial şəbəkəsinə görə 31 filial və şöbə 
ilə ölkə bankları arasında 5-ci, ATM 
şəbəkəsinə görə 3-cü, POS-terminal 
sayına görə isə 1-ci yerdə qərarlaşıb. 
“AtaBank” ASC-nin bu günə kredit 
portfeli 546,1 milyon manat təşkil edir. 
E.Babaşlının sözlərinə görə, bu göstəriciyə 
görə təmsil etdiyi kredit təşkilatı ölkə 
bankları arasında 4-cü yerdədir. 

Aktivlərin qiymətləndirilməsinin 
aparılmasına məsul olan “PwC” şirkəti ilə 
birlikdə prosesin maksimal tez müddətdə, 
müştərilər üçün fasiləsiz, menecment üçün 
çevik və rahat şəkildə həyata keçirildiyini 
bildirən E.Babaşlı qarşıya qoyulan əsas 
məqsədə - yüksək səmərəli, cəlbedici 
müştəri xidməti, daha güclü və dayanıq-
lı bank yaradılmasına nail olunduğunu 
söyləyib. Birləşmə prosesi zamanı ilkin 
mərhələdə qiymətləndirmənin aparıldığı, 
mövcud maliyyə, hüquq, kommersiya 
vəziyyətinin yoxlanıldığı və inteqrasiya 
prosesinin yol xəritəsinin hazırlandığını 

qeyd edilib. 
“PricewaterhouseCoopers” şirkətinin 

təmsilçisi Mövlan Paşayev bildirib ki, 
son bir neçə ay ərzində Azərbaycanda ilk 
hüquqi qoşulma prosesinə dəstək olmaq 
məqsədilə “AtaBank” və “CDB” Bank 
ilə yaxından əməkdaşlıq edilib. Prosesin 
mürəkkəbliyini nəzərə alaraq və konsoli-
dasiya prosesinin müxtəlif istiqamətlərini 
(hüquq, vergi, audit və texnologiya, 
insanlar və dəyişikliklərin onlara təsirinə 
dair məsləhət xidmətləri və s.) paralel və 
sürətli şəkildə aparmaq məqsədilə “PwC” 
tərəfindən bir sıra müxtəlif ekspertlər 
layihəyə cəlb edilib. İnteqrasiya prose-
sinin uğurla başa çatdırılması məqsədilə 
bank sektoru üzrə ən qabaqcıl təcrübələrə 
müraciət edilib və prosesin mümkün qədər 
səlis və problemsiz, həmçinin biznes 
fəaliyyətini dayandırmamaq şərti ilə 
keçməsi təmin edilib. 

Mətbuat konfransında KİV 
nümayəndələrinin sualları cavablandırılıb. 

V. BİNYƏTOĞLU, 
“Xalq qəzeti”

Özbək xalq şairi ilə görüş
Milli Kitabxanada 

Özbəkistanın Xalq şairi Camal 
Kamalla görüş keçirilmişdir.

Tədbiri Milli Kitabxana-
nın direktoru, professor Kərim 
Tahirov açaraq Azərbaycan və 
özbək xalqları arasında olan ədəbi 
və mədəni əlaqələrdən danışmış, 
görkəmli şair Camal Kamalın 
şeirlərinin Azərbaycan oxucuları 
tərəfindən sevilərək oxunduğunu 
bildirmişdir.

Millət vəkili Qənirə Paşayeva 
çıxış edərək şairin Azərbaycan 

ədəbi nümunələrini özbək 
dilinə tərcümə etdiyini, hazırda 
dahi Azərbaycan şairi Nizami 
Gəncəvinin “Xəmsə” əsərini  
özbək dilinə çevirdiyini, artıq 
“Sirlər xəzinəsi” və “Leyli və 
Məcnun”un özbək dilində işıq üzü 
gördüyünü, onun yaradıcılığında 
tərcüməçiliyin böyük yer aldığını 
söyləmişdir.

Şair  Camal Kamal 
Azərbaycan xalqına, Azərbaycan 
ədəbiyyatına vurğun olduğunu 
bildirmiş, tədbir iştirakçılarının 

suallarını cavablandırmış, görüşə 
gələn hər kəsə minnətdarlıq 
etmişdir.

Görüşün sonunda 50-dək mü-
asir özbək ədəbiyyatı nümunələri 
Azərbaycan Milli Kitabxanasına 
hədiyyə edilmişdir.

Sonda tədbir iştirakçıları 
özbək ədəbiyyatı Azərbaycan 
dilində, Azərbaycan ədəbiyyatı 
özbək dilində olan kitablardan 
ibarət sərgi ilə tanış olmuşlar.

M.MÜKƏRRƏMOĞLU, 
 “Xalq qəzeti”




